
ЗАХИДАЛ 117

	 

	ЯПОН ОРОСТ ЦОХИЛТ ӨГСӨН НЬ

	 

	1932 оны арван хоёрдугаар сарын 29

	 

	Чамд Алс Дорнодын талаар би бичсэн, одоо түүнийгээ үргэлжлүүлье. Урьд болж өнгөрсөн дайн дажин, зөрчил маргааныг яриад салахаа байх нь гэж чи гайхаж болох юм. Учир нь энэ бол нэр их таатай зүйл биш, тэгээд ч өнгөрсөн явдал. Би түүнийг голлох гэж бодсон ч юм биш. Гэвч одоо Алс Дорнодод болж буй олон юм тэрхүү мөргөлдөөнүүдтэй шижмийн холбоотой тул өнгөрсөн тэр явдлуудын тухай зарим мэдээ баримтыг мэдэж байх нь орчин үеийн асуудлыг ойлгоход зайлшгүй хэрэгтэй юм. Хятад бол Энэтхэгийн нэгэн адил орчин үеийн дэлхий дахины олон асуудлын нэг том зангилгаа газар юм. Энэ захидлыг бичиж буй одоо үед ч гэсэн япончууд Манжуурыг эзлэн авах гэж хурц ширүүн маргаан болж байна.

	1898 онд өрнөдийн гүрнүүдийн цэргийн хөлөг онгоц ирж бэхэжсэнээр Хятадтай концесс байгуулах гэж үхэлдэн зодолдож байсан тухай би үүний өмнө захидалдаа бичсэн билээ. Тэд бүх олигтой боомтуудыг нь эзлэн авч боомтын ойролцоо орших мужуудад бэхжин суурьшаад газар доорх баялгийг нь олборлох, төмөр зам барих зэрэг элдэв эрх эдлэх болсон юм. Тэд шинэ шинэ концесс байгуулах гэж зогсоо зайгүй шаардаж байлаа. Гадаадын засгийн газрууд Хятад дахь «нөлөөний хүрээ» гэж их ярих болсон байлаа. Тэр бол орчин үеийн империалист засгийн газрууд улс орнуудыг хуваан авах аятайхан хэлбэр байлаа. Улс орнуудыг эзэмших хяналтдаа авах янз бүрийн шатны арга байдаг. Аннекси буюу нутаг дэвсгэрийг нь өөртөө хүчээр нэгтгэх явдал бол бүрэн гартаа оруулж авна гэсэн үг юм. Протекторат буюу колонийн хараат байдал бол сулавтар хэлбэрийн хяналт тавьж байх гэсэн үг. «Нөлөөний хүр» гэдэг бол түүнээс арай сул хяналтын хэлбэр мөн. Гэвч энэ бүхэн бол цөм ижил үг бөгөөд нэг шатнаас нөгөөдөө шилжиж буй хэлбэр гэсэн үг. Хожим бид энэ асуудлыг авч ярих үе гарч болох юм. Аннекси хийвэл үндсэрхэх үзэлтнүүдтэй мөргөлдөхөд хүрдэг учраас одоо бараг хэрэглэхийг больсон хуучин арга гэдгийг бид мэдэж болох юм. Улс орнуудад зөвхөн эдийн засгийн хяналт тогтоох нь л хэрэгжүүлэхэд арай хялбар арга болсон бөгөөд өөр зүйлд санаа зовохын хэрэггүй болжээ.

	Тийнхүү Хятадыг хэсэглэн хуваах явдал зайлшгүй тулгарсан асуудал мэт болж, түүний дотроос Япон энэ талаар бүр ч их санаа зовж байжээ. Япон Хятадыг ялснаар өрнөдийн гүрнүүд завшсан мэт санагдаж, тэд хятадыг хэрхэн хэсэглэн хувааж байгааг дэмий л хорсон харж суухаас өөр аргагүй байжээ. Порт˗Артурыг эзлэн авахад нь саад болж, дараа нь өөрөө эзлэн авсанд ялангуяа Орос улсад Япон бүр ч их хорсож байлаа. 

	Харин энэ үе хүртэл Хятадад концесстой болохын төлөө нийтийн зодолдоонд ч, түүнийг хэсэглэн хуваах төлөвлөгөөнд ч оролцоогүй нэг л их гүрэн байлаа. Тэр бол Америкийн Нэгдсэн Улс юм. Тэд бусдад өгөөмөр сэтгэлээр ханддагтаа ч биш, харин асар уудам нутаг дэвсгэртэй өөрийн орныг хөгжүүлэх их ажилтай байсан учир уг асуудлаас хөндий байжээ. Өрнө зүг, Номхон Далай руу ойртохын хэрээр тэд шинэ шинэ мужуудаа хөгжүүлэх ажлыг улам их хийж, тэнд бүх хүч, хөрөнгөө гаргах хэрэгтэй болж байжээ. Түүнээс гадна европынхны оруулж байсан хөрөнгө оруулалтын үлэмж хэсэг нь энэ зорилгоор америк руу очиж байлаа. Гэвч зууны төгсгөл рүү америкууд өөрийн капиталыг оруулчих бусад орныг хайж олох ажилд ихээхэн анхаарах болсон байжээ. Тэд Хятадыг сонирхож үзвэл, цаашлаад нутаг дэвсгэрийг нь хүчээр нэгтгэн авахад ч хүрч болох «нөлөөний хүрээгээ» хуваалцахад өрнөдийн гүрнүүд бэлэн байгаад америк дургүй байжээ. Америк түүнээс тойрч гарахыг боджээ. Тийм учраас Америк Хятад дахь «нээлттэй хаалганы» бодлого гэгчийг гаргаж ирж тавих болсон байна. Энэ бол хятадад худалдаа арилжаа хийхэд бүгдэд нь нэгэн адил бололцоо гарна гэсэн уг байлаа. Бусад улсууд түүний нь зөвшөөрчээ.

	Хятадын засгийн газар тийнхүү тасралтгүй түрэмгийлэлд өртөх болсноосоо айж, шинэтгэл, өөрчлөлт хийх хэрэгтэйн чухлыг ойлгосон байна. Тийм шинэтгэл хийх гэж оролдсон боловч шинэ шинэ концесс байгуулахыг зогсолтгүй шаардаж байсан учир амжилт олох найдвар бага байлаа. Бэлэвсэрсэн хатан хаан Цыси хэдэн жилийн турш гэрийн хорионд байжээ. Харин хятадын ард түмэн түүнийг аюулаас аврах хүний нэг гэж үзэх болсон байна. Тэр үед засгийн эрх баригч эзэн хаан Цысийг далдуур хутган үймүүлэх ажил хийлээ гэж шоронд хорихыг оролдож байжээ. Гэвч тэр ахимаг авгай хариугаа авч, эзэн хааныг засгийн эрхээс зайлуулаад өөрөө бүх эрхийг гартаа оруулжээ. Хатан хаан Японых шиг тэгж эрс шинэтгэл хийх зам сонгож авсангүй, харин орчин үеийн арми байгуулахад анхаарлаа төвлөрүүлжээ. Тэрээр батлан хамгаалах үүднээс орон нутгийн цагдаагийн отрядууд байгуулахыг урамшуулан дэмжиж байлаа. Орон нутгийн тэр цагдаагийн отрядуудыг «и˗хэ˗туан» буюу «шударга ёс, эв зүйн отряд» хэмээн нэрлэж, заримдаа «и˗хэ˗цюань» буюу «шударга ёс, эв зүйн нударга» гэж ч нэрлэдэг байжээ. Хятадын боомтуудад оршин суудаг европын зарим хүмүүс тэр нэрийг сонсоод «Боксерууд» хэмээн хөрвүүлсэн нь уран хэллэгийг болхи болгосон байжээ.

	Тэрхүү «боксерууд» гарч ирсэн нь гадаадын түрэмгийлэл хийгээд Хятад улс болон хятадуудад гадаадынхны учруулж байсан тоо томшгүй басамжлал доромжлолын эсрэг чиглэсэн эх оронч үүсгэл байжээ. Тийм учраас муу юмны уршиг таригч гэж үзэн хятадууд гадаадынхныг үзэн яддаг байсан нь гайхах хэрэг биш байлаа. Ялангуяа маш олиггүй авирладаг шашны төлөөлөгчдөд тэд нэн дургүй бөгөөд хятадын загалмайт шүтлэгтнийг эх орноосоо урвагчид хэмээн үзэж байжээ. Тэд бол шинэ байгуулал тогтохоос өөрсдийгөө хамгаалах гэж эцсийнхээ хүчийг дайчлан байсан хуучин Хятадын төлөөлөгчид байлаа. Гэвч тийм аргаар амжилт олоход бэрх ээ.

	Гадаадынхан ба шашны төлөөлөгчдийн эсрэг тэмцэн гарч ирсэн тэрхүү консерватив үзэлт эх орончид ба европынхны хооронд мөргөлдөөн гарах нь зайлбаргүй байлаа. Үнэхээр ч мөргөлдөөн гарч, английн шашны төлөөлөгчийг алж, бас олон европ хүнийг алсан, загалмайт шүтлэгтэн хятадуудыг бүр ч олноор алсан хэрэг гарчээ. Гадаадын засгийн газрууд эх оронч «боксерын» хөдөлгөөнийг зогсоохыг шаардаж байлаа. Хятадын засгийн газар хүн алсан буруутан этгээдүүдийг шийтгэсэн боловч өөрийнхөө төрүүлсэн үрийг хэрхэн хориглон зогсоох билээ? «Боксеруудын» хөдөлгөөн хурдан өрнөн дэлгэрчээ. Тэр явдалд сэтгэл түгшсэн гадаадын элч төлөөлөгчид цэргийн хөлөг онгоцнуудаасаа цэрэг татаж ирүүлэх болжээ. Хятадууд түүний нь гадаадын довтолгоо эхэллээ гэж үзжээ. Төдхөн мөргөлдөөн болж, Германы элчин төлөөлөгчийг алж, Бээжинд байсан гадаадын төлөөлөгчдийг бүслэн хаажээ.

	Хятадын ихэнх хэсэг «боксеруудын» эх оронч хөдөлгөөнийг талархан дэмжиж, гартаа буу барин боссон байна. Гэвч зарим мужуудад байсан амбан сайд нар төвийг сахих бодлого баримталсан нь гадаадын гүрнүүдэд туслалцаа болжээ. Бэлэвсэрсэн хатан хаан «боксеруудыг» талархан үздэг нь эргэлзээгүй боловч тэдэнтэй шууд холбоо тогтоосонгүй. Гадаадынхан «боксеруудыг» эгээ дээрэмчид мэтээр ойлгуулахыг хичээж байжээ. Гэвч хэрэг дээрээ 1900 оны бослого бол Хятадыг гадаадынхны өнгөлзлөгөөс ангижруулах гэсэн эх оронч оролдлого байсан юм. Тэр үед гаалийн газрын ерөнхий захирагчаар Хятадад сууж байсан Английн том түшмэд ноён Роберт Харт мөн бусад төлөөлөгчдийн хамт бүслэгдэж байжээ. Хятадын хүн амыг басамжлан доромжилж байсан явдал бол гадаадынхны, ялангуяа шашны төлөөлөгчдийн буруу юм, тэр бослого «уг чанартаа эх оронч үзлийн илэрхийлэл болж, тавьсан олон зорилт нь зөв байсан юм. Үүнд хэрхэвч эргэлзэж болохгүй, түүнийг хэрхэвч хэтрүүлэн үнэлж болохгүй» гэж Роберт Харт нотлон хэлж байжээ.

	Хятадын хүн ардын эх оронч сэтгэлгээ гэнэт тэгж оргилон буцлах болсонд өрнөдийн гүрнүүд ихэд цочин бухимдах болжээ. Тэд яаравчлан цэрэг татаж ирүүлэн Бээжинд бүслэн хаасан ба өөрийнхөө хүмүүсийн аюулгүй байдлыг хангаж хамгаалах үүднээс тэгэх нь ч бас аргагүй байжээ. Элчин төлөөлөгчдөө чөлөөлж авахын тулд германы командлагчаар толгойлуулсан олон улсын цэргийн хүч илгээжээ. Германы Кайзер хүннү нар шиг л байхыг цэргүүддээ уриалж байсан бөгөөд магад тэр тушаалаас уламжлан дэлхийн дайны үед англичууд германчуудыг хүннү нар хэмээн нэрлэдэг болсон байж таарна.

	Зөвхөн өөрийнх нь цэрэг төдийгүй, гадаадынхны армиуд нийтээрээ кайзерийн зөвлөснийг даган биелүүлжээ. Тэр цэрэг Бээжин рүү явж байх зам зуураа хүн амыг маш зэрлэгээр түйвээн сүйтгэж байсан учир тэдний гарт орсноос, амиа хорлож үхсэн нь дээр гэж олон хүн боддог болсон байжээ. Тэр үед хятадын эмэгтэйчүүд хөөрхөн хөлтэй болно гэж хууртан хөлөө хатааж зэрэмдэглэдэг байсан тул гүйж чаддаггүй байлаа. Түүнээс болж олон эмэгтэйчүүд амиа хорлон үхжээ. Тийнхүү холбоотны цэрэг зам зуураа олон хүн алж талан, тосгодыг галдан шатааж, олон хүнийг амиа хорлон үхэхэд, хүргэж байлаа. Холбоотны цэргийг дагалдан явсан английн цэргийн сурвалжлагч:

	«Би бичих ёсгүй бөгөөд Английн хэвлэлд ч нийтлэгдэж болохгүй, хэрэв нийтлэгдвэл манай өрнөдийн соёл иргэншил гэдэг бол зэрлэг балмад байдлыг нууж хаацайлсан зөвхөн бүрхэвч төдий юм гэж ойлгогдохоор тийм зүйл байгаа юм. Нэг ч дайныг хэзээ ч үнэн мөнөөр нь бичиж байгаагүй бөгөөд энэ дайн ч мөн тийм юм» хэмээн бичсэн байлаа.

	Тэр арми Бээжинд хүрч дипломат төлөөлөгчдөө чөлөөлжээ. Дараа нь Бээжин хотыг бүрэлгэн сүйтгэсэн нь «Писаррогийн үеэс хойш болсон хамгийн аймшигт түйвээн сүйтгэх ажиллагаа байв». Бээжингийн урлагийн үнэт зүйлс үнэ цэнтэйг нь ч мэдэх чадваргүй соёлгүй, зэрлэг хүмүүсийн гарт орсон ажээ. Тэрхүү сүйтгэх ажиллагаанд шашны төлөөлөгчид ихээхэн үүрэг гүйцэтгэснийг тэмдэглэн хэлэхэд элэг эмтрэх шиг болдог юм. Хүмүүс бүлэг бүлгээрээ байшин байшин дамжин хэсүүчилж, энэ байшин биднийх гэсэн зарлал нааж байлаа. Байшингуудад байсан үнэ цэнтэй зүйлсийг хураан авч худалдаанд өгөөд дараачийн өөр том байшин руу очицгоож байжээ.

	Гүрнүүдийн хооронд болж байсан өрсөлдөөн, бас Америкийн Нэгдсэн Улсын засгийн газрын баримталж байсан байр сууриас болж Хятадыг хэсэглэн хуваах явдал аврагдсан байв. Гэвч Хятад улс асар их гашуун доромжлол амсах болсон юм. Бүх талаар доромжлогдож байлаа. Тэр үеэс хойш Бээжинд гадаадын зэвсэгт хүчин байнга байрлан суух болж, тэр нь бас төмөр замыг харж сэргийлж байх ёстой байв, олон бэхлэлт малтаж бэлтгэх ёстой байв; гадаадынхны эсрэг чиглэгдсэн ямар нэгэн нийгэмлэгт оролцсон хүнийг цаазаар авах ёстой байв; гадаадынхан цаашид худалдааны талаар илүү эрх дарх эдлэх, дайны зардалд асар их мөнгө төлөх үүргийг Хятад авсан байв: бас хятадын засгийн газарт өгсөн хамгийн аймшигтай цохилт бол «боксеруудын» хөдөлгөөний эх оронч удирдагчдыг «зандалчид» гэж үзэж цаазаар авахыг тулган шаардсан явдал байлаа. 1901 онд гарын үсэг зурсан Бээжингийн протокол гэгчийн болзлууд гэвэл ийм байлаа.

	Хятадын өөрийнх нь нутаг дээр, ялангуяа Бээжингийн ойролцоо тэр бүх явдал болж байх зуур оросын засгийн газар тэрхүү самуун явдлыг ашиглан Сибирийг дамжин Манжуур руу их цэрэг илгээжээ. Хятад түүнийг яаж ч чадахгүй, сайндаа л эсэргүүцэл зарлажээ. Харин тэгтэл бусад гүрнүүд оросын засгийн газар тийм их нутаг дэвсгэр эзлэн авахыг эрс дургүйцжээ. Үйл явдал тэгж өрнөсөнд японы засгийн газар бүр ч их сэтгэл түгшин байв. Тийм учраас их гүрнүүд цэргээ татаж авахыг Орост шаардсанд, харин оросын засгийн газар түүний ариун үйлдэл хэн хүнд эргэлзээ төрүүлэх болсонд гайхаж байгаагаа илэрхийлэн нэг ёсны доромжилсон явдал гэж үзэхийг оролдсон ба тэгээд Хятадын бүрэн эрхт байдалд халдах гэсэн санаа өчүүхэн ч байхгүй, харин Манжуур дахь оросын төмөр зам дээр эмх журам тогтоомогцоо цэргээ татаж авах болно гэж их гүрнүүдэд амлажээ. Тийм учраас их гүрнүүд цөм сэтгэл тайтгарчээ. Их гүрнүүд бие биеийнхээ сайхан санааны үүднээс хэлсэн элэгсэг үгэнд харилцан буулт хийж байх ёстой нь ч эргэлзээгүй юм. Тэглээ ч гэсэн оросын цэрэг Манжуураас гараагүйгээр барахгүй бүр Солонгосын хилд тулж очсон байна.

	Оросууд тэгж Солонгосыг чиглэн Манжуурт гүнзгий нэвтрэн орсонд япончууд ихэд цухалджээ. Тийнхүү тэд чимээ шуугиан гаргалгүйгээр дайнд шамдуу бэлтгэж эхэлжээ. 1895 онд гурван гүрэн түүний эсрэг нэгдэн тэмцэж, Хятадтай дайтсаны дараа Порт˗Артураас албадан гаргаж байсныг япончууд мартаагүй бөгөөд одоо дахин тийм байдал гаргуулахгүй байхыг хичээн байлаа. Англи улс оросуудын давшиж байгаагаас айн, түүнийг зогсоохыг хүсэж байгааг япончууд мэдэж авсан байна. Тэгээд ч 1902 онд англи японы холбоо байгуулж тэр нь ямар нэгэн бүлэг улсууд Алс Дорнодод тэдэнд даралт үзүүлэхээс урьдчилан сэргийлэх зорилготой байлаа. Тийм учраас Япон өөртөө улам ч итгэлтэй болж, Оросын талаар илэрхий түрэмгийлэх байр суурь баримтлах болжээ. Оросуудыг Манжуураас цэргээ гаргахыг Япон шаардсан байлаа. Гэвч тэр үед мулгуу тэнэг хаант засгийн газар Японыг үл тоомсорлон үздэг, Японыг зүрхэлж дайтна гэж огтхон ч бодоогүй байжээ.

	1904 оны эхээр хоёр орон дайтаж эхэлжээ. Япон дайнд бүх талаар бэлтгэсэн ба засгийн газрын суртал нэвтрүүлэг хийгээд эзэн хааныг тахин шүтэх үзэлд автсан японы ард түмний эх оронч сэтгэлгээ оргилон байв. Нөгөө талаар Орос улс дайнд огт бэлтгэлгүй байсан ба түүний хэмжээгүй эрхт засгийн газар зөвхөн ард түмнээ байнга нухчин дарах замаар л тогтож байлаа. Дайн гурван жил хагас үргэлжилж, энэ хугацаанд тэнгис дээр ч, хуурай газар дээр ч япончууд ялсаар байсныг Ази, Европ, Америк нийтээрээ харж байлаа. Оросын цэрэг асар их цус урсган амь хайргүй, баатарлагаар тулалдсаны дараа Порт˗Артурыг япончуудад алджээ. Оросууд Европоос тэнгисийн замаар Алс Дорнод руу цэргийн хөлөг онгоцны том анги аваачжээ. Дэлхий тойрох шахам олон мянган миль урт зам туулж ядарч, туйлдсан тэр хүчирхэг ангийг Японы тэнгист хүрч очиход нь Япон Солонгосын хоорондын нарийхан хүзүүвч дотор япончууд живүүлсэн байна. Тэрхүү сүйрэл болох үеэр анги бараг бүгдээрээ, адмиралынхаа хамт сөнөсөн байна.

	Оросын цэргийн дараа дараалан амсаж байсан тэр ялагдал хаант засагт Орос улсад хатуу цохилт болсон юм. Орос орон үнэндээ их нөөц хүчтэй байсан. Зуун жилийн өмнө чухамхүү Орос орон Наполеоныг хүчээр номхотгоогүй сэн бил үү? Гэвч чухам яг тэр үеэр жинхэнэ Орос орон, Оросын жирийн хүмүүс өөрийнхөө үгийг ХЭЛСЭн юм.

	Би эдгээр захидалдаа Орос, Англи, Франц, Хятад, Япон гээд л бусад орнуудыг яг л хүний тухай ярьж байгаа юм шиг хэчнээн ч давтан дурдав даа. Энэ бол ном, сонин уншаад миний дуурайдаг болсон заншил. Тэр үеийн оросын засгийн газар, английн засгийн газар зэргийг л хэлж байгаа нь мэдээж шүү дээ. Тэдгээр засгийн газар цөөн тооны бүлэг хүмүүсээс өөр хэнийг ч төлөөлөхгүй байсан, өөрөөр хэлбэл тодорхой ангийг төлөөлөн байв. Тэд нийт ард түмнийг төлөөлж байсан гэж бодох буюу ярих юм бод буруу болох сон билээ. Бүхэлдээ арван есдүгээр зууны турш английн засгийн газар парламентыг хяналтдаа авсан газрын өмчтөн ба дунд ангийнхны дээд давхраа болох цөөн тооны бүлэг чинээлэг хүмүүсийг төлөөлж байсан юм. Ард түмний дийлэнх олонх улс орны ажил үйлст ямар ч нөлөө үзүүлдэггүй байв. Энэтхэг Лиги˗нацид, эсхүл ямар нэгэн дугуй ширээний бага хуралд, эсхүл ямар нэгэн өөр зорилгоор төлөөлөгчөө явуулав гэж эдүгээ Энэтхэгт заримдаа сонсох нь байдаг. Тэр бол ямар ч утга учиргүй зүйл. Нэгэнт Энэтхэгийн ард түмэн сонсоогүйгээс л хойш тэрхүү төлөөлөгчид гэдэг нь Энэтхэгийг төлөөлж чадахгүй юм. Тийм учраас тэд бол хэдийгээр засгийн газар нэртэй боловч английн засгийн газрын ерийн яамны үүрэг гүйцэтгэж буй Энэтхэгийн засгийн газраас томилогдсон хүмүүс юм.

	Орос˗японы дайны үед Орос орон хэмжээгүй эрхт хаант засагтай улс байв. Хаан «нийт Оросын эзэн» байсан, тэгэхдээ маш тэнэг мулгуу эзэн байсан гэдгийг хэлбэл зохино. Ажилчин, тариачдыг армийн хүчээр нухчин дарж, дунд ангийнхан ч засгийн газарт суудалгүй байлаа. Оросын эрэлхэг зоригтой олон залуус тэр дарангуйллыг эсэргүүцэж, гар сарвайн босож, эрх чөлөөний төлөө тэмцэлд амь насаа өргөж байлаа. Тийм замаар явсан эмэгтэйчүүд ч олон бий. Ингэхлээр Орос орон тэгж байсан, ингэж байсан гэх буюу Японы эсрэг дайтаж, байсан гэх мэтээр миний ярьсан зүйл бол зөвхөн хаант засгийг хэлж байгаагаас өөр хэнийг ч хэлээгүй гэдгийг бодоорой.

	Японтой хийж, сүйрлээр төгссөн дайн жирийн хүмүүст улам их гашуун зовлон учруулсан юм. Засгийн газарт даралт үзүүлэхийн тулд ажилчид завод, фабрикууд дээр үе үе ажил хаян тэмцэж байлаа. 1905 оны нэгдүгээр сарын 22 (9)˗нд ажилчин, тариачид нэгэн санваартнаар толгойлуулан гашуун зовлонгоос гэтэлгэж өгөхийг эзэн хаанаасаа гуйхаар Өвлийн ордон руу тайван жагсаж очсон байна. Хаан тэдний хүсэлтийг хүлээн авч сонсохын оронд өөдөөс нь буудах тушаал өгчээ. Тийнхүү аймшигт цус асгаруулсан явдал болж, хоёр зуун хүн (мянга гаруй хүн˗Ред) алагдаж, Петербургийн цас цусан нэлий болсон байна. Тэр бол ням гаригийн өдөр байсан тул түүнээс хойш тэр өдрийг «Цуст ням гариг» хэмээн нэрлэх болжээ. Улс орон донслон хөдөлжээ. Ажилчид ажил хаяж, хувьсгал гарах чиглэлээр өрнөжээ. 1905 оны хувьсгалыг хаант засаг нэн харгислан дарсан байна. Олон шалтгааны улмаас тэр хувьсгалыг бид их сонирхон үздэг юм. Тэр бол арван хоёр жилийн дараа, 1917 онд Орос орны нүүр царайг өөрчилсөн агуу их хувьсгалын нэг ёсны бэлтгэл байлаа. Чухамхүү 1905 оны хувьсгалын явцад хувьсгалт ажилчид өөрийн шинэ байгууллагыг байгуулж байсан нь хожим Зөвлөлүүд хэмээн алдарших болсон билээ.

	Би Хятад, Японы тухай, орос˗японы дайны тухай ярьж байснаа сурсан зангаараа 1905 оны оросын хувьсгал руу ороод явчихлаа. Гэвч тэр талаар чамд зарим зүйлийг ярьж, Манжуурт болсон дайны үеэр Орос орон ямар байдалтай байсныг тайлбарлах хэрэгтэй байсан юм. Ихэвчлэн хувьсгал гарах гээд байсан, бас ард түмний санаа сэтгэл тавгүй байсны улмаас хаан Японтой хэлэлцээ хийхээр шийдсэн байна.

	1905 оны есдүгээр сард Портсмутэд гэрээ байгуулснаар Орос˗японы дайн дуусжээ. Портсмут бол Америкийн Нэгдсэн Улсад байдаг нутаг. Америкийн ерөнхийлөгч хоёр талыг хоёулыг нь урьж, тэнд гэрээнд гарын үсэг зуржээ. Гэрээнд зааснаар, чи санаж байгаа байх. Хятадтай хийсэн дайны дараа арга буюу буцааж өгөхөд хүрч байсан Порт˗Артур ба ляодуны хагас арлыг Япон буцааж авсан байна. Түүнчлэн Япон Манжуурт оросуудын барьсан төмөр замын үлэмж хэсгийг Японоос хойш байдаг Сахалины арлын хагасыг эзлэн авчээ. Бас Орос улс Солонгос руу элдвээр өнгөлзөхөөс татгалзах болсон байв.

	Тийнхүү Япон ялж. хүчирхэг гүрнүүдийн хүрээнд оржээ. Азийн орон Япон ялсан явдал нийт Азийн орнуудад ихээхэн нөлөө үзүүлжээ. Тэр явдлыг сонсоод хүүхэд байсан би хүртэл хэчнээн сэтгэл догдлон байсныг чамд ярьж байсан. Эрэгтэй, эмэгтэй бусад олон хүүхдүүд. Азийн том хүмүүс ч мөн сэтгэл догдлон байсан юм. Европын их гүрэн ялагдал хүлээлээ. Ингэхлээр Ази урьд цагт нэг бус удаа ялж байсан шигээ Европт цохилт өгч чадах нь гэсэн сэтгэгдэл торж байлаа. Дорно дахины орнуудын үндсэрхэх үзэл улам хурдан түгэн дэлгэрэх болж. «Ази азийнхныхаа төлөө» гэсэн лоозон ч дэвшүүлэх болсон байлаа. Тэгэхдээ тэрхүү үндсэрхэх үзэл нь ерийн нэг хуучиндаа эргэж орсон, хуучин дадал заншил, ойлгоцтойгоо зууралдсан зүйл биш байлаа. Японы ялсан явдлыг япон Өрнөдийн аж үйлдвэрийн аргад шилжсэний үр дагавар хэмээн үзэж, тэгээд ч тэр үзэл санаа, арга барил нийт Дорно дахинд ихээхэн түгэн дэлгэрэх болсон юм.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

